
Terima kasih pengacara majlis.

Bismillahirrahmanirrahim,

YBhg. Datuk Ir. Ahmad Fauzi bin Hasan
Pengerusi
Majlis Standard dan Akreditasi Malaysia (MSDAM)

YBrs. En Yahaya bin Sani
Pengarah

Bahagian Pembangunan Usahawan
Majlis Amanah Rakyat (MARA)

Para penceramah serta Tuan-Tuan dan Puan-Puan yang saya

hormati sekalian.

Assalamualaikum Warahmatullahhi Wabarakatuh

Salam hormat dan salam sejahtera.

1. Terlebih dahulu, saya ingin merakamkan setinggi-tinggi terima
kasih dan mengalu-alukan kehadiran YBhg. Datuk Ir. Ahmad Fauzi bin
Hasan pada pagi ini ke Majlis Perasmian Seminar Standards Compliance
Stewardship Programme for Enterprises (ESCAPE) MS 2634:2019 Halal
Cosmetics — General Requirements. Saya juga ingin mengambil peluang
untuk merakamkan jutaan terima kasih kepada Majlis Amanah Rakyat
(MARA) kerana telah sudi menjadi rakan strategik dalam program
ESCAPE ini. Saya berasa sangat bertuah dapat bersama-sama dengan

Tuan-Tuan dan Puan-Puan yang ada pada hari ini.



Tuan / Puan yang saya hormati sekalian,

2. Standards Compliance Stewardship Programme for Enterprises
atau ESCAPE telah dilancarkan pada September 2020 dengan tagline
“from awareness to compliance”. ESCAPE merupakan program khusus
untuk meningkatkan penggunaan dan pematuhan standard di kalangan
industri terutamanya Perusahaan Mikro, Kecil dan Sederhana (MSME),
ke arah peningkatan kualiti produk dan perkhidmatan melalui bimbingan
latihan teknikal dan khidmat nasihat pakar secara percuma bermula

daripada fasa kesedaran sehingga fasa pematuhan.

3. ESCAPE akan memberikan tumpuan untuk menyediakan industri
yang mampan, ketersediaan untuk kebolehpasaran domestik dan global,
memenuhi kehendak ekonomi semasa serta mengamalkan sistem

pengurusan yang cekap, berintegriti dan selamat.

4. Sebagai permulaan pada tahun 2020, Program ESCAPE memberi
tumpuan untuk membantu pemain industri mematuhi dua standard iaitu
MS ISO 39001 - Road Traffic Safety Management Systems (RTSMS)
dan ISO 22301 - Business Continuity Management Systems (BCMS).
Pada tahun 2021, Program ESCAPE bagi standard MS 1500 — Halal
Food pula telah dilaksanakan. Untuk makluman Tuan-Tuan dan Puan-
Puan, sepanjang penganjuran program ESCAPE ini, terdapat beberapa
syarikat yang telah berjaya mendapatkan pensijilan seperti Shaziman
Transport Sdn Bhd (Sijil RTSMS), Kota Warisan Nyor Resources (Sijil
Halal Produk Makanan) dan Pizza 33 Sdn Bhd (Sijil Halal Premis
Makanan). Kejayaan ini memberi impak yang besar kepada Jabatan

kerana telah berjaya membantu industri dalam mematuhi standard-

standard tersebut serta mendapat maklum balas yang positif
terutamanya daripada peserta ESCAPE. Sehubungan dengan itu, kami
amat berbesar hati untuk meneruskan program ESCAPE pada tahun ini
bagi sektor-sektor industri lain seperti kosmetik, pelancongan kembara

dan sebagainya.

5. Saya difahamkan lebih 50 orang peserta hadir pada hari ini, terdiri
daripada pelbagai agensi Kerajaan dan pemain industri yang ingin
mengetahui dengan lebih lanjut mengenai standard MS 2634 iaitu Halal
Cosmetics. Kehadiran peserta yang ramai pada hari ini, jelas
menunjukkan bahawa semakin banyak industri sedar akan kelebihan
pematuhan kepada standard MS 2634 yang memberi panduan asas
kepada organisasi dalam menghasilkan produk kosmetik halal dan

selamat digunakan oleh pengguna.

Tuan / Puan yang saya hormati sekalian,

6. Jabatan Standard Malaysia merupakan Jabatan Kerajaan di
bawah Kementerian Perdagangan Antarabangsa dan Industri (MITI).
Fungsi utama kami adalah membangunkan serta mempromosikan
penggunaan Malaysian Standard (MS) dan memberikan perkhidmatan
akreditasi, di mana badan penilaian pematuhan iaitu badan-badan
pensijilan, makmal-makmal pengujian dan badan-badan pemeriksa
diakredit serta diiktiraf mempunyai kompetensi dalam memberi
perkhidmatan mereka. Sehingga kini, terdapat sebanyak lebih 4,000 MS
telah dibangunkan oleh Jabatan Standard Malaysia termasuklah MS
2634 dan sebanyak lebih 800 badan penilaian pematuhan telah

mendapat akreditasi daripada kami.

Hadirin sekalian,

7. Pengenalan mengenai standard MS 2634 akan diterangkan lebih
lanjut oleh para penceramah jemputan pada hari ini termasuklah wakil
industri yang akan berkongsi pengalaman mereka dalam mematuhi
standard MS 2634 serta impak kepada syarikat selepas pematuhan
tersebut. Oleh itu, saya amat berharap agar Tuan-Tuan dan Puan-Puan
dapat terus bersama-sama dengan kami sehingga tamat seminar pada

tengah hari ini.

8. Sebelum mengakhiri kata, sekali lagi saya ingin mengambil
kesempatan ini untuk mengucapkan terima kasih kepada semua para
peserta yang hadir dan tahniah kepada sekretariat dan semua yang
terlibat dalam menganjurkan program ini. Saya berharap agar Tuan-
Tuan dan Puan-Puan dapat memanfaatkan sepenuhnya program pada
hari ini. Sesungguhnya kehadiran dan komitmen Tuan-Tuan dan Puan-
Puan sepanjang sesi seminar ini akan dapat membantu organisasi Tuan-
Tuan dan Puan-Puan dalam menghasilkan produk kosmetik halal yang

selamat digunakan oleh pengguna di semua peringkat umur.

Sekian, terima kasih.



